
	БОСНА И ХЕРЦЕГОВИНА
Агенција за заштиту личних података 

у Босни и Херцеговини

С а р а ј е в о


Broj: XX-X-XX-X-XXX-X/XX 
Sarajevo: 26.03.2013. godine.
PREDMET: Izvještaj o privremenoj nesposobnosti za rad (period trajanja 
                 bolovanja) i kopija doznaka za bolovanje,
                 mišljenje, d o s t a v lj a  s e,
VEZA:     Vaš upit broj: 73/13 od 18.02.2013. godine.
Agencija za zaštitu ličnih podataka u Bosni i Hercegovini (u daljem tekstu: Agencija) zaprimila je Vaš akt, broj i datum veze, kojim tražite mišljenje da li zdravstvena ustanova može bez pismene saglasnosti pacijenta ili bez naloga suda izdavati sljedeću dokumentaciju:
    - Izvještaj o privremenoj nesposobnosti za rad (period trajanja bolovanja)
    - Fotokopija doznaka za bolovanje
Razlog za Vaše obraćanje je bio dopis advokata koji se poziva na članove 4. i 11. Zakona o slobodi pristupi informacijama kojim traži podatke za lice prijavljeno u Vašem Domu zdravlja a za potrebe postupka koji se vodi pred sudom. Ujedno naglašavate da tražilac podataka nije dostavio saglasnost lica čiji se podaci traži niti nalog nadležnog suda, „nego je dostavio odgovor na zahtjev od Fonda zdravstvenog osiguranja Republike Srpske koji ga upućuje na porodičnog ljekara imenovane koji pored hronologije bolovanja ima i uvid u doznake.“
U vezi navedenog, dajemo sljedeće :
M I Š LJ E NJ E
Cilj Zakona o zaštiti ličnih podataka („Službeni glasnik BiH“, br. 49/06, 76/11 i 89/11), (u daljem tekstu: Zakon), je da se na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na osobnost  i zaštitu podataka u pogledu obrade ličnih podataka koji se na njih odnose.
S druge strane, cilj Zakona o slobodi pristupa informacijama („Službeni glasnik RS", broj 20/01), je: 
„a) ustanoviti da informacije pod kontrolom javnog organa predstavljaju javno dobro od vrijednosti i da javni pristup ovim informacijama promoviše veću transparentnost i odgovornost tih javnih organa, te da su ove informacije neophodne za demokracijski proces;
b) da se ustanovi da svako lice ima pravo pristupa ovim informacijama u najvećoj mogućoj mjeri u skladu sa javnim interesom, te da javni organi imaju odgovarajuću obavezu da objave informacije;....”
Nadalje, Zakon o slobodi pristupa informacijama propisao je da će nadležni javni organ, na osnovu ispitivanja svakog pojedinačnog slučaja, utvrditi izuzetak od objavljivanja tražene informacije samo u slučajevima kada ”a) utvrdi izuzetak u smislu čl. 6., 7. ili 8. za cijelu informaciju ili dio informacije; i b) odredi, nakon obavljenog ispitivanja javnog interesa u smislu člana 9., da objavljivanje informacije nije od javnog interesa.”
Naime, u članu 9. (Ispitivanje javnog interesa) Zakon o slobodi pristupa informacijama je ustanovio obavezu javnih organa da objave traženu informaciju, bez obzira na utvrđeni izuzetak u smislu članova 6.,7. i 8. ako je to opravdano javnim interesom. Pri tome treba uzeti u obzir svaku korist i svaku štetu koja bi iz toga mogla proisteći.
Posebno treba voditi računa o činjenici da u skladu sa članom 11. stav (2) Zakona o slobodi pistupa informacijama, ”javni organ neće ispitivati niti zahtijevati razloge opravdanosti zahtjeva.” Kako se u konkretnom slučaju traže podaci o privremenoj nesposobnosti za rad i fotokopija doznaka za bolovanje, dakle lični podaci koji spadaju u posebnu kategoriju ličnih podataka, to bi zahtjeve za dobivanje navedenih podataka koji su podneseni u skladu sa Zakonom o slobodi pristupa informacijama trebali odbiti zbog izuzetka zaštite prava na privatnost, osim kada se utvrdi javni interes.
Međutim, teško je zamisliti situaciju u stvarnom životu kojom bi se dostavljanje podataka o zdravstvenom stanju pacijenta, moglo opravdati javnim interesom i u kojoj bi javni interes mogao nadjačati zaštitu pacijentove privatnosti.
S druge strane, zahtjev za dostavljanje podataka o zdravstvenom stanju, koji nije podnesen u skladu sa Zakonom o slobodi pristupa informacijama, a koji sadrži razloge opravdanosti zahtjeva, treba cijeniti prema Zakonu.
Naime, članom 17. Zakona propisano je davanje ličnih podataka trećoj strani. Zahtjev podnesen od strane pravnog ili fizičkog lica, mora sadržavati svrhu i pravni osnov, te lične podatke koji se traže.
Vi, kao kontrolor ličnih podataka, ovlašteni ste „dati lične podatke na korištenje trećoj strani na osnovu pisanog zahtjeva treće strane, ako je to potrebno radi obavljanja poslova u okviru zakonom utvrđene nadležnosti ili ostvarivanja zakonitih interesa treće strane“ (član 17.stav 2.).
Prilikom razmatranja zahtjeva za dostavljanje podataka o zdravstvenom stanju, potrebno je cijeniti zakonski osnov na koji se poziva podnosilac zahtjeva i svrhu za koju su mu podaci o zdravstvenom stanju potrebni, u kom slučaju ste, takođe, dužni uzeti u obzir relevantne odredbe materijalnih propisa koje se odnose na zdravstveno osiguranje i zaštitu u smislu zaštite prava osiguranika i obavezu zdravstvenih ustanova da lične podatke pacijenata obrađuju u skladu sa Zakonom.
Naime, zdravstveno stanje spada u posebnu kategoriju ličnih podataka. (član 3. Zakona). U skladu sa članom 9. Zakona obrada posebne kategorije ličnih podataka je zabranjena.
Izuzetno, obrada ove kategorije ličnih podataka dozvoljena je samo kada je nosilac ličnih podataka dao izričitu saglasnost ili bez saglasnosti kada se obrada ličnih podataka, između ostalog, vrši u skladu sa zakonom ili je obrada neophodna da bi se ispunile nadležnosti utvrđene zakonom ili je potrebna za ispunjenje zadatka koji se izvršava u javnom interesu.
Shodno navedenom, ukoliko bi zahtjev advokata cijenili i prema Zakonu, mišljenja smo da bez pismene saglasnosti nosioca podataka ne možete dostaviti podatke o zdravstvenom stanju, a pogotovo ne kopiju traženih dokumenata. Navedenu dokumentaciju za potrebe sudskog postupka moguće je dostaviti po nalogu suda u kom slučaju se isti dostvaljaju direktno sudu.

